
Pisortat inissiattaannik aqutsinermi akissaajaatit ikililerneqarsinnaanerannik peri-

arfissat pillugit misissuisoqarnissaanik apeqquteqaat aallaavigalugu oqallinnissa-

mik siunnersuut. 

(Inatsisartunut ilaasortaq Hans Enoksen, Partii Naleraq) 

 

Inatsisartnut ilaasortap Hans Enoksen-ip oqallisissiaa soqutiginartoq pingaaruteqartorlu 

pillugu samminneqataanissatsinnut qilanaarpugut. 

 

Ineqarneq tassaammat inuup inuunerani pingaaruteqavissut ilaattut inissisimasoq, 

qularnaatsumik isumannaatsumillu atugassaqarfiunissaa kikkunnit tamanit 

soqutigineqarpoq. 

 

Qularnanngitsumik tamanit siunertaajuartarpoq nammineq pigisamik 

inigisaqalerumaarnissaq, kisianni nunatsinni pissutsit piviusut taammaanngillat. 

Inuiaqatigiinni ilaqutariippassuit inigisamut pigilingisaannagassaminnut 

akilersuiuartussaallutik inissisimapput taamaattuartoqarnissaalu siunertaralugu uagut 

Inatsisartut suleqataaffigisatsinnik periaasitoqqat malillugit ineriartortitsiniarsariuarpugut.  

 

Sammivimmik allannguisoqartariaqarpoq. Inuit pigilinngisaannagassaminnut, hotel-imi 

najugaqartutut ilillutik, inersimasuunertik naallugu blok-ini najugaqartussiaanerat 

pissusissamisoorunnaartariaqarpoq. Inissiani nammineq pigiligassarinngissani najugaqarneq 

siunertaqartariaqarpoq nammineq pigiligassamik inigisaqalernissap tungaannut 

najugaqarallarfittut. 

 

Illuliornerni inissialiornernilu periaatsit aningaassaleeriaatsillu arlallit nunatta 

oqaluttuarisaanerata ukiuini kingullerni aqqusaarneqartarnikuupput ilaallu ullumikkut suli 

atorneqarlutik. Misilittakkat qimerloorlugit ineriartortitsisariaqarpugut, torrallatat 

torrallaannerliornerillu misilittagaraavut. Siunnerfik tassaasariaqarpoq inuup nammineq 

pigiligassaminik illutaarsinnaannissaannik periarfissaqarfiunerusumik periaatsimik 

aallartitsinissaq. 

 

Oqallisissiamik matuminnga siunnersuuteqartoq, Inatsisartunut ilaasortaq Hans Enoksen 

isumaqatigaarput, inissiani qaquguluunniit namminneq pigiligassaringisaminni najugaqartut, 

ineqarnerminnut akiliutaasa qaffasippallaarnerat eqqartorneqartariaqalersoq. 

 

A/S INI-p paasissutissiissutaanni takuneqarsinnaavoq najugaqartup akiliutigisartagaasa 

sumut atorneqartarneri, tassagooq ima agguarneqarput: 66%-t ingerlatsinermut 

aserfallatsaaliinermullu, 23%-t piginnittunut (kapitalafkast), 11%-t INI-p sullissineranut 

aningaasartuutinut matussutissatut. 

 

Ineqarnermut akiliutaasartut 30%-iisa missaat kiassarnermut akiliutigineqartarput 

taanaavorlu akikillisaaniarnermi sammigiminarnerpaasussaq sammineqartariaqassasorlu. 

Inissiat pisoqqat kiffiarneqarneri pitsaagunnaarnikuusimassapput, igalaavi qangarnisat 

kiammit aniaffiusimassaqaat aammalu kiammik atuinermut uuttortaatit 

ataatsimoorussaagajupput, najugaqartut ataasiakkaarlutik kiassarnikkut 

sipaarniarsinnaannerannut isumaarutsitsisarlutik. 

 

Inissiani najugallit kiassarneqarnerat Nukissiorfinniit isumagineqartoq, innaallagissamik 

pilersitsiniarnermit kissaq pinngortartoq atorluarlugu kiassaatigineqartussanngorlugu 

aaqqiissutaagajuppoq, taammaammallu atorluaanerulluni akikitsoq. Innaallagissamimmi 

atuinermi aningaasartuutit tamakkiisumik atuisunit pisortaniillu akilerneqartareertarmata, 

kiak pinngortartoq akigineqarnermini Nuklissiorfinnut sinneqartoorutaalluartarpoq, 

imaluunniit pisortat tapiissutissaraluannut annikillisaataaluartarpoq.  

 

Nalilersorneqartariaqarsoraarput aningaasat kiassarnikkut akiliutigineqartartut qanoq ilillugit 

sinneqartoortitsisunit (atuisunit) iluaqutigineqarnerusinnaannersut. 

 

Oqallisissiamut soqutiginartumut pisariaqartumullu naggasiullugu oqaatigissavarput, Inuit 

Ataqatigiinni isumaqaratta ineqarnermut siunnerfik ikiorsiisarnermullu aaqqissuussinerit 

immikkoormata, periusiornerni imminnut naappertuussagaassanatik. 

 

 

 

 

 


